
Shri Minakshi Stotram

ಶ್ರೀಮೀನಾಕ್ಷೀಸ್ತೋತ್ರಂ

ಮಂದಸ್ಮಿತೋದಂಚಿತಮಂಜುಲಾಸ್ಯಾಂ ಕನನ್ನಿಟಾಲಾಂ ವರಕುಂಕುಮೇನ .

ಶ್ರೀಸುಂದರೇಶೇನ ಸಮಂ ನಿಶೀಥೇ ಪ್ರೇಂಖಾಧಿರೂಢಾಂ ಭಜ ಮೀನನೇತ್ರಾಂ .. 1..

ದವಿಷ್ಠಲೋಕಾಂಶ್ಚ ದಯೋರ್ಮಿಲೇನ ವಿಲೋಕನೇನೈವ ವಿಶಾಲನೇತ್ರಾ .
ಮತ್ಸ್ಯಾ ಇವಾರ್ಭಾನ್ಪರಿಪಾಲಯಂತೀ ಡೋಲಾವಿಹಾರಂ ತನುತೇ ಝಷಾಕ್ಷೀ .. 2..

ಕೃತ್ವಾ ತಪೋ ದುಶ್ಚರಮಂಬಿಕಾಯಾಃ
ಮಾತಾ ಭವಾಮೀತಿ ಮನೀಷಯಾಯಾ .

ಪ್ರಾಪ್ತಾ ಪುರಾ ಕಾಂಚನಮಾಲಯಾ ಸಾ
ಪಾಂಡ್ಯಾಧಿರಾಜ್ಞೀ ವಿತನೋತು ಭವ್ಯಂ .. 3..

ದಿವ್ಯಂ ರೂಪಂ ದಧಾನಾ ಲಲಿತತರರವೈರ್ವೇಣುವೀಣಾದಿಜಾತೈಃ
ಪ್ರಾಪಯ್ಯಾಂತರ್ಮುಖತ್ವಂ ನಿಖಿಲಜನಮನಾಂಸ್ಯಾತ್ಮರೂಪಂ ವಿವೇಕ್ತುಂ .

ವೃತ್ತೀರ್ಮೋದಾದಿರೂಪಾ ಅಪಿ ಪರಿಗಲಿತಾಃ ಕುರ್ವತೀ ಬ್ರಹ್ಮವಿದ್ಯಾ
ಮೀನಾಕ್ಷೀ ಜೀವನೀಡಂ ಸುಖಮಮೃತಮಹೋ ಬೋಧಯಂತೀ ವಿಭಾತಿ .. 4..

ಪ್ರೇಂಖಾಮಾರುಹ್ಯ ಪತ್ಯಾ ಸಹ ಸುರರಮಣೀಗರ್ವನಿರ್ವಾಪಿಕಾಭಿಃ
ನಾರೀಭಿರ್ಗೀಯಮಾನಾ ನವನವನಟನೈಸ್ತೋಷ್ಯಮಾಣಾ ಚ ನಿತ್ಯಂ .

ಆನಂದಂ ದೇವಭೋಗ್ಯಂ ಧಿಗಿತಿ ಸುಮನಸಾಮಾದಧಾನಾ ವಿರಕ್ತಿಂ
ಸಾಂದ್ರಾನಂದಂ ಮಹೇಶಂ ಪರಮಮೃತಮಹೋ ಬೋಧಯತ್ಯಂಬಿಕೇಯಂ .. 5..

ಯಾ ದೇವೀ ದ್ವಾದಶಾಂತೇ ವಸತಿ ವಿಶದಯಾ ಪ್ರಜ್ಞಯೈವಾಧಿಗಮ್ಯಾ
ಯಸ್ಯಾಃ ಪ್ರಾಪ್ತ್ಯೈ ವಿಧತ್ತೇ ಶ್ರುತಿರಪಿ ವಿವಿಧಾನ್ಯಜ್ಞದಾನಾದಿಧರ್ಮಾನ್ .

ಸಾಕ್ಷಾಚ್ಛ್ರೀಮೀನನೇತ್ರಾ ಮಘವದಧಿಗತಾ ಕುಂಭಜಾದ್ಯರ್ಚಿತಾಂಘ್ರಿಃ
ಸಾ ಮೇ ಸೋಮಾವತಂಸಾ ಶಿಥಿಲಯತು ತಮೋ ಹಾರ್ದಮಾಶು ಪ್ರಗಾಢಂ .. 6..

ಯಸ್ಯಾ ಗೇಹಂ ವಿಶಾಲಂ ಪುರಮಿವ ಸಕಲಂ ವಸ್ತುಜಾತಂ ಬಿಭರ್ತಿ
ಯದ್ದೃಷ್ಟ್ವೈವಾಶುಮೋದಂ ವಹತಿ ಭುವಿ ಜನೋ ನಾಸ್ತಿಕೋಽಪಿ ಪ್ರಕಾಮಂ .

ಸ್ತಂಭೈರ್ಹೈಮೈರ್ವಿಚಿತ್ರೈರಪಿ ಶಿಖರವರೈರ್ಗೋಪುರೈಃ ಶೌಕನೀಡೈಃ
ತೀರ್ಥೈರ್ಹೇಮಾಂಬುಜಿನ್ಯಾದಿಭಿರಪಿ ಪರಿತೋ ಭಾಸಮಾನಂ ಶ್ರಿಯೈ ಸ್ತಾತ್ .. 7..

ಸಾ ಹಿ ಶ್ರೀರಮೃತಾ ಸತಾಮಿತಿಋಚಃ ಸಾಮಾನಿಯಸ್ಮಾದ್ಯಜೂಂ-
ಷ್ಯಾಮ್ನಾಯೋ ವಿದಧಾತಿ ತತ್ಪರಶಿವೇ ಮೀನಾಕ್ಷಿ ವಿದ್ಯಾಂ ತ್ರಯೀಂ .

ಶ್ರೀಮೀನಾಕ್ಷೀಸ್ತೋತ್ರಂ

ಸಂಬೋಧ್ಯಾಮೃತಸೌಖ್ಯಹೇತುಮಚಿರಾದವ್ಯಾಜಭವ್ಯಾಂ ದಯಾಂ
ನಿತ್ಯಂ ಧೇಹಿ ಸುತೇ ಜಗಜ್ಜನನಿ ತೇ ಭೂಯೋಽಪಿ ಭೂಯೋ ನಮಃ .. 8..
ಶಫರನಯನೇ ಶಾಂತಾರಾಧ್ಯೇ ಶಿವಾರ್ಧಶರೀರಿಣಿ
ಪ್ರಚುರಯ ಸುಖಂ ದುಃಖಂ ಸರ್ವಂ ವಿನಾಶಯ ಸತ್ವರಂ .

ಸಫಲಯ ಜನಿಂ ಸಕ್ತಿಂ ದೇಹೇ ನಿರಾಕುರು ಸದ್ಧನೇ
ಚಿತಿಸುಖತನಾವಾತ್ಮನ್ಯಾಸ್ತಾಂ ಮತಿರ್ಮಮ ಸಂತತಂ .. 9..

ಇತಿ ಶ್ರೀಚಂದ್ರಶೇಖರಭಾರತೀಶ್ರೀಚರಣಕೃತಂ ಮೀನಾಕ್ಷೀಸ್ತೋತ್ರಂ ಸಂಪೂರ್ಣಂ .

